
 
 

2 Kronieke 15:1-19 
 

 

Ons dink vandag op Hervormingsondag na 
oor drie verhale: 
 
Die verhaal van Martin Luther 

 
Martin Luther is op 10 November 1483 in 
Duitsland gebore. Sy pa, Hans, was ’n 
mynwerker. Hy het as deel van die 
werkersklas arm groot geword. In 1497 toe 
hy 14 jaar oud was het hy vir die eerste 
keer met die volledige Bybel in aanraking 
gekom. Dit het ’n onuitwisbare indruk op 
hom gemaak. 
 
Hy was ’n briljante student en het sy BA 
graad in 2 jaar verwerf. Op 22 jarige leeftyd 
het ’n weerligstraal hom getref en het hy 
byna gesterf. Hy belowe om ’n monnik te 
word as die Here hom sou spaar. In 1509 
het hy ’n graad in Teologie verwerf en drie 

jaar later is ’n doktorsgraad in Teologie aan 
hom toegeken. 
 
Luther het ’n geweldige geestelike 
worsteling gehad. In sy eie woorde: Ek was 
20 jaar lank ’n monnik en het myself 
geteister met gebede, vas, nagwake en 
koue tot so mate dat ek amper van die 
koue gesterf het...in my soeke na die ware 
God. 
 
Hoe meer Luther na die ware God gesoek 
het, hoe minder het Hy Hom gevind. Dit het 
Luther op ’n punt laat verklaar dat hy God 
nie liefhet nie, maar God haat. Min het hy 
geweet dat die God wat aan hom 
voorgehou is, ’n verwronge voorstelling 
was van die ware God wat hom in Christus 
Jesus aan die wêreld bekend gemaak het. 
Luther het die ware en regverdige God 
ontdek toe hy Romeine 1:16-17 bestudeer 
het en hy homself as’t ware vasgeloop het 
in die liefde en genade van God. Hy het 
besef dat die Rooms Katolieke Kerk van sy 
tyd verkeerd was. Goeie dade, die 
aflaatstelsel waar jy betaal vir die 
wegneem van jou sondes, sakramente en 
geestelike kan mens nie red nie.  God red 
mense enkel en alleen uit sy genade. En 
hierna kon niks vir Luther stop nie.... 



Luther was professor aan die Universiteit 
van Wittenberg en speel op die einde ’n 
sleutelrol in die ontstaan van die 
Protestantse Hervorming. 
 
Op 31 Oktober 1517 het Martin Luther sy 
95 stellings aan die kerkdeur in Wittenberg 
vasgespyker. In die 95 stellinge het hy sy 
protes teen die kerk van destyds se 
leerstellings en verkeerde praktyke 
uiteengesit en daarmee die kerklui 
uitgenooi om met hom in gesprek te tree. 
Hy word egter deur die Rooms Katolieke 
kerk ge-ekskommunikeer (uitgesit) in 
1521. Hy is voor die Ryk van Worms 
verhoor waar hy geweier het om sy 
leerstellings te herroep, met sy bekende 
woorde:  “Hier staan ek, ek kan nie anders 
nie.” 
Martin Luther het nie net ’n teologiese 
beweging begin nie, maar ’n historiese 
skuif veroorsaak wat die gesig van Europa 
en die wêreld verander het. Sy leerstellings 
het die fondament gelê vir Protestantisme 
en die Hervorming het ’n groot invloed 
gehad op godsdiens, politiek kultuur en 
opvoeding in die Westerse wêreld. 
 
Die verhaal van Asa in 2 Kronieke 15:1-19 

 
Na die dood van Koning Salomo in 931 vC 
is die koninkryk van Israel in twee verdeel: 
1) Die Noorde (Israel) met sy 10 stamme 

en met Samaria as die hoofstad. 

2) Die Suidelike (Juda) met die twee 

stamme van Juda en Benjamin en 

Jerusalem as hoofstad. 

Asa was die koning van die Suidelike Ryk 
(Juda) en hy het regeer vanaf 911-870vC. 

Asa was die kleinseun van Salomo en erf ’n 
koninkryk vol afgodery an agteruitgang. En 
dan begin Asa met die godsdienstige 
Hervorming van Juda. 
 
Die godsdienstige Hervorming van Asa sluit 
in dat afgodsaltare afgebreek is – radikale 
optrede, ware aanbidding herstel is, die 
verbondsverhouding met God is herstel en 
sy eie ouma is afgesit is – radikale optrede 
deur Asa. 
 
Die verhaal van Vader Gabriel en Rodrigo 
in die Film The Mission 

 
 
The Mission speel af in die 18e eeu in Suid 
Amerika waar Spaanse en Portugese 
koloniale magte veg oor beheer van die 
gebied. 
Die twee hoofkarakters in die film is; 
Vader Gabriel ’n idealistiese Jesuitiese 
priester wat ’n sendingstasie stig onder die 
Guarani -inheemse bevolking en Rodrigo 
Mendoza is ’n voormalige slawehandelaar 
en huursoldaat wat skuldgevoelens oor sy 
dade kry en uiteindelik by Vader Gabriel en 
sy sending aansluit, nadat hy oorweldig is 
deur die liefde, genade en vergifnis wat hy 
ontvang het. 
Die film bring diep morele en geestelike 
temas na vore wat insluit: 
- Die spanning tussen geloof en 

imperialisme 

- Die spanning tussen verlossing en skuld 

- Die spanning tussen geweld en vrede 

Die film dwing mens om oor moraliteit, 
menswaardigheid en die koste van geloof 



na te dink, want aan die einde van die 
gebeure sterf beide die twee 
hoofkarakters op dramatiese wyses, 
omdat hulle opstaan vir dit waarin hulle 
glo... 
 
Slotsom: 

  

 
 
Al drie verhale vertel die storie van God 
wat Hom deur mense laat vind het.  Dit 
vertel die storie van mense wat hulle 
vasgeloop het in God se absolute liefde, 
genade en vergifnis. Dit vertel die verhaal 
van hoe God se liefde hulle hervorm het en 
hoe hulle vanuit die hervorming met moed 
en geloof gaan leef het. 
 
Hierdie verhale het my die week uitgenooi 
om weer te vra hoe soek ek na God se hart 
en God se wil in my lewe? Met watter 
geloof en moed leef ek?  Waar word ek 
genooi om op te staan, keuses te maak en 
invloed uit te oefen om deel te wees van 
die hervorming van hierdie wêreld van ons 
wat so smag na God se liefde? 

 


